
 
 

VENDIM  

 

Data e miratimit: 10 maj 2012 

 

Lënda nr. 324/09 

 

Veska MAJMAREVIÇ 

 

kundër  

 

UNMIK-ut  

 

Paneli Këshillëdhënës për të Drejtat e Njeriut, i mbledhur më 10 maj 2012, 

me anëtarët vijues të pranishëm: 

 

Z. Marek NOWICKI, Kryetar  

Z. Paul LEMMENS 

Znj. Christine CHINKIN 

 

Të ndihmuar nga  

Z. Andrey ANTONOV, Zyrtar ekzekutiv  

 

Pas shqyrtimit të ankesë së sipërpërmendur, të paraqitur në pajtim me nenin 1.2 të Rregullores 

së UNMIK-ut nr. 2006/12 të datës 23 mars 2006 mbi themelimin e Panelit Këshillëdhënës për 

të Drejtat e Njeriut, 

 

Pas diskutimeve vendosi si në vijim: 

 

I. PROCEDURA PRANË PANELIT 

 

 

1. Ankesa u paraqit më 29 shtator 2009 dhe u regjistrua më 4 dhjetor 2009.  

 

2. Më 24 nëntor 2010, Paneli kërkoi informacione shtesë nga ankuesja. Mirëpo, Paneli nuk 

mori asnjë përgjigje nga ajo.   

 

3. Më 6 dhe 9 shtator 2011, Paneli u mundua ta kontaktojë ankuesen me telefon por nuk pati 

sukses.  

 

4. Më 7 shkurt 2012, Paneli ia komunikoi rastin Përfaqësuesit Special të Sekretarit të 

Përgjithshëm (PSSP) për komentet e UNMIK-ut mbi pranueshmërinë e rastit. 

 

5. Më 19 mars 2012, UNMIK-u e ofroi përgjigjen e tij.  

II. FAKTET  

 

6. Ankuesja është nëna e z. Aleksandar Majmareviç. Ankuesja thekson se në pasditen e 18 

korrikut 1998, djali i saj ishte plagosur për vdekje nga pjesëtarë të Ushtrisë Çlirimtare të 

Kosovës (UÇK) në fshatin Rahovec gjatë një sulmi të UÇK-së në atë fshat. Ankuesja 

thekson se ata kishin pasur mundësi ta marrin trupin e z. Aleksandar Majmareviç vonë atë 

natë për ta varrosur atë.  

 

7. Ankuesja thekson se askush nuk ishte kapur dhe dënuar lidhur me vrasjen e djalit të saj. 

Mirëpo, ankuesja nuk deklaron se vrasja e z. Aleksandar Majmareviç ishte raportuar 

ndonjëherë në Policinë e UNMIK-ut apo tek autoritetet tjera të UNMIK-ut.  

 

III. ANKESA  

 

8. Ankuesja ankohet për siç pohon dështimin e UNMIK-ut që të hetojë si duhet vrasjen e 

djalit të saj.  

 

9. Paneli mendon se ankuesja mund të konsiderohet se thirret në shkelje të së drejtës për jetë 

të djalit të saj, të garantuar me nenin 2 të Konventës Evropiane për të Drejtat e Njeriut 

(KEDNJ).   

 

IV. LIGJI 

 

10. Para se të shqyrtohet rasti për bazueshmërinë e tij, Paneli së pari duhet të vendosë nëse do 

ta pranojë rastin, duke marrë parasysh kriteret për pranim të përcaktuara në nenet 1, 2 dhe 

3 të Rregullores së UNMIK-ut nr. 2006/12. 

 

11. Ankuesja pohon në esencë mungesën e një hetimi penal adekuat për vrasjen e djalit të saj.  

 

12. PSSP-ja argumenton se z. Aleksandar Majmareviç ishte vrarë më 18 korrik 1998, gati një 

vit përpara se UNMIK-u të merrte përgjegjësinë për administrimin territorial të Kosovës 

nën mandatin e Rezolutës 1244 të Këshillit të Sigurimit të Kombeve të Bashkuara të datës 

10 qershor 1999. PSSP-ja gjithashtu thekson se nuk është gjetur dosje për këtë lëndë dhe 

se ankuesja nuk jep informacione nëse vrasja ishte raportuar në UNMIK, në mënyrë që të 

fillohet hetimi nga Policia e UNMIK-ut, në përpjeke për të identifikuar kryerësit e vrasjes. 

PSSP-ja pohon se në mungesë të informacioneve të tilla, UNMIK-u nuk e kishte për 

obligim të zbatojë ndonjë hetim sipas nenit 2 të KEDNJ. Prandaj, PSSP-ja pohon se 

ankesa është e papranueshme.  

 

13. Paneli i referohet praktikës gjyqësore të Gjykatës Evropiane për të Drejtat e Njeriut që 

përcakton obligimin sipas nenit 2 të KEDNJ për autoritetet kompetente që të zbatojnë një 

hetim efektiv për vdekjet si pasojë e përdorimit të forcës. Gjykata konsideron se 

autoritetet duhet të veprojnë me propozimin e tyre pasi të kenë mësuar për rastin, dhe se 

ata nuk mund ta lënë që ndonjë i afërm i familjes së tyre të ndërmerr iniciativë apo të 

parashtrojë ankesë formale apo të ndërmerr përgjegjësi për zbatimin e procedurave 

hetimore (shih p.sh. Gjykata Evropiane për të Drejtat e Njeriut (GJEDNJ) (Grand 

Chamber), Ílhan kundër Turqisë, nr. 22277/93, aktgjykim i 27 qershorit 2000, § 63, 

KEDNJ 2000-VII; GJEDNJ, Rantsev kundër Qipros dhe  Rusia, nr. 25965/04, aktgjykim i 

7 janarit 2010, § 232; GJEDNJ (Grand Chamber), Al-Skeini dhe të Tjerët kundër 

Mbretërisë së Bashkuar, nr. 55721/07, aktgjykim i 7 korrikut 2011, § 165). Që detyrimi 

për zbatimin e hetimeve të ekzistojë, nuk është vendimtare nëse pjesëtarët e familjes së të 

ndjerit apo të tjerët kanë parashtruar ankesë formale pranë autoritetit përkatës hetimor 

(GJEDNJ, Ergi kundër Turqisë, nr. 23818/94, aktgjykim i 28 korrikut 1998, Raporte të 

aktgjykimeve dhe vendimeve, 1998-IV, § 82; GJEDNJ, Yaşa kundër Turqisë, nr. 

22495/93, aktgjykim i 2 shtatorit 1998, Raporte të aktgjykimeve dhe vendimeve, 1998-VI, 

§ 100; shih gjithashtu Paneli Këshillëdhënës për të Drejtat e Njeriut, Bulatoviç, nr. 165/09, 

vendim i 21 dhjetorit 2011 § 17). 

 

14. Mirëpo, Paneli thekson se nuk ka indikacion se në rastin aktual autoritetet e UNMIK-ut 

ishin të informuar apo në ndonjë mënyrë tjetër mësuan për vdekjen e z. Aleksandar 

Majmareviç. Prandaj, Paneli konsideron se nën rrethanat e rastit aktual, UNMIK-u nuk 

kishte detyrim për zbatimin e një hetimi efektiv për vdekjen e z. Aleksandar Majmareviç  

sipas nenit 2 të KEDNJ. 

 

15. Për rrjedhojë, kjo pjesë e ankesës në shikim të parë është e pabazuar në kuptim të nenit 3.3 

të Rregullores së UNMIK-ut nr. 2006/12, dhe si e tillë është e papranueshme. 

 

 

 

 

PËR KËTO ARSYE,  

 

Paneli unanimisht, 

 

E SHPALL ANKESËN TË PAPRANUESHME. 

 

 

 

 

Andrey ANTONOV        Marek NOWICKI 

Zyrtar ekzekutiv        Kryetar  


